
27 dekabr 2016-cı il, çərşənbə axşamı10
Multikulturalizm xalqımızın həyat tərzi, 
dövlət siyasətinin prioritet istiqamətidir

 � Dekabrın 25-də Bakıda “Dərbənd” Xeyriyyə İctimai 
Birliyinin idarə heyətinin geniş iclasında görkəmli dövlət və elm 
xadimi Əziz Əliyevin anadan olmasının 120 illik yubileyi qeyd 
edilib, ölkəmizdə “Multikulturalizm ili” ilə bağlı müzakirələr 
aparılıb.

AZƏRTAC xəbər verir ki, 
tədbirdə ictimai birliyin üzvləri, ölkə 
ictimaiyyətinin nümayəndələri və ziyalı-
lar iştirak ediblər.

İctimai birliyin sədri, Azərbaycan 
Respublikası Silahlı Qüvvələri Hərbi 
Akademiyasının adyunktura və elm 
şöbəsinin hərbi tarix professoru, tarix 
elmləri doktoru Nurulla Əliyev tədbiri 
açaraq noyabrın 18-də Prezident İlham 
Əliyevin görkəmli dövlət və elm xadimi 
Əziz Əliyevin anadan olmasının 120 illik 
yubileyinin keçirilməsi ilə bağlı sərəncam 
imzaladığını bildirib. 

Əziz Əliyevin mənalı həyatı və 
çoxşaxəli siyasi fəaliyyətinə həsr olunan 
fotoslaydın nümayişindən sonra məruzə 
ilə çıxış edən N.Əliyev görkəmli dövlət 
və elm xadiminin tarixi xidmətlərindən 
söz açıb. Qeyd edib ki, müxtəlif məsul 
vəzifələrdə çalışan Əziz Əliyev dövlət 
idarəçiliyinin təkmilləşdirilməsində 
səmərəli fəaliyyət göstərib, respub-
likamızda səhiyyə sisteminin və tibb 
təhsilinin formalaşdırılmasına layiqli 
töhfələr verib. Əziz Əliyev Azərbaycanda 
və Dağıstanda mühüm vəzifələrdə ça-
lışdığı dövrlərdə özünü bacarıqlı dövlət 
xadimi və səhiyyə sahəsində təşkilatçı 
kimi göstərib. Azərbaycan və Dağıstan 
xalqları arasında dostluq və qardaşlıq 
əlaqələrinin daha da möhkəmləndirilməsi 
məhz Əziz Əliyevin adı ilə sıx bağlıdır. 
Onun Vətən və xalq qarşısındakı misilsiz 
xidmətləri hər iki respublikada yüksək 
qiymətləndirilib, xatirəsi əbədiləşdirilib. 

Azərbaycan Respublikası ilə Rusiya 
Federasiyasının Dağıstan Respublikası 
arasındakı əlaqələrdən söz açan N.Əliyev 
bildirib ki, ulu öndər Heydər Əliyevin 
səyləri nəticəsində xalqlarımız arasında 
bütün sahələrdə münasibətlər sürətlə 
inkişaf edib. Ümummilli liderin diqqət və 
qayğısı nəticəsində hər iki respublikanın 
görkəmli şəxsiyyətlərinin yubileylərinin 
dövlət səviyyəsində qeyd edilməsi bunun 

əyani göstəricisidir. 
Diqqətə çatdırılıb ki, ümummilli 

lider Heydər Əliyevin siyasi kursunu 
uğurla davam etdirən Prezident İlham 
Əliyev də Azərbaycan və Dağıstan 
xalqları arasında əlaqələrin inkişafına 
xüsusi diqqət yetirir. Məhz bu diqqətin 
nəticəsidir ki, son illərdə hər iki respub-
lika arasında müxtəlif sahələrdə əlaqələr 
sürətlə inkişaf edir. Bu ilin mayında 
Mahaçqalada Əziz Əliyevin abidəsinin 
açılışı, həmin ay ölkəmizdə Dağıstan 
mədəniyyət günlərinin keçirilməsi, 
dekabrın 23-də Mahaçqalada görkəmli 
dövlət xadimi Əziz Əliyevin 120 illik 
yubileyinə həsr olunmuş elmi konfransda 
Azərbaycandan geniş tərkibli nümayəndə 
heyətinin iştirakı və s. faktlar xalqlarımız 
arasında əlaqələrin inkişafının mühüm 
göstəriciləridir. Qeyd olunub ki, həmin 
tədbirlərdə ictimai birliyin üzvləri də fəal 
iştirak ediblər.

Digər çıxış edənlər də görkəmli 
dövlət və elm xadimi Əziz Əliyevin 
xalqlarımız arasındakı əlaqələrin inkişa-
fında misilsiz xidmətlərindən danışıblar. 
Qeyd edilib ki, Əziz Əliyevin siyasi 
fəaliyyətinin Dağıstan dövrü xalqla-
rımız arasındakı əlaqələrin ən şanlı 
səhifələrindən birini təşkil edir. 

Daha sonra Nurulla Əliyevin 
“Prezident İlham Əliyevin cəmiyyətdə 
tolerant yaşam tərzinin inkişafında rolu 
və Dərbənd” mövzusunda məruzəsi 
dinlənilib. Məruzədə qeyd olunub ki, 
Azərbaycan xalqı əsrlərdir tolerantlıq, 
başqa dinlərə və mədəniyyətlərə hörmət 
prinsiplərini özünün həyat tərzinə 
çevirərək bu prosesə sadiqliyini nümayiş 
etdirib. Prezident İlham Əliyevin 2016-
cı ili Azərbaycanda “Multikulturalizm 
ili” elan etməsi heç də təsadüfi deyil. 
Çünki Azərbaycan yerli və beynəlxalq 
səviyyədə tolerantlıq ənənələrinə, 
mədəniyyətlərarası dialoqa mühüm 
töhfələr verir. Dövlətimizin başçısı multi-

kulturalizmi və tolerantlığı Azərbaycanın 
dövlət siyasətinin prioritet istiqaməti 
və cəmiyyətimizin həyat tərzi kimi 
səciyyələndirib. Azərbaycanın multikul-
turalizm və tolerantlıqla bağlı mötəbər 
beynəlxalq forumlara ev sahibliyi etməsi 
bütün dünyanın diqqətini müxtəlif 

dinlərin və millətlərin nümayəndələrinin 
əsrlərdir dinc, yanaşı, mehribanlıq 
şəraitində yaşadığı ölkəmizə yönəldib. 

Ümummilli lider Heydər Əliyevin 
Azərbaycanda tolerant yaşam tərzinin 
qorunmasında və təbliğində rolunu xüsusi 
qeyd edən N.Əliyev deyib ki, Azərbaycan 
və Dağıstan xalqları arasındakı 
münasibətlər bunun bariz nümunəsidir. 
Ulu öndər ölkələr arasında münasibətlərin 
inkişafında mədəniyyətlərarası dialoqun 
əhəmiyyətini xüsusi vurğulayırdı. Bu gün 
Prezident İlham Əliyev də Azərbaycan 
və Dağıstan xalqları arasında əlaqələrin 
inkişafına xüsusi diqqət yetirir. 

Vurğulanıb ki, “Dərbənd” Xeyriyyə 
İctimai Birliyi də Azərbaycan və Dağıs-
tan respublikaları arasında münasibətlərin 
inkişafına töhfə verməyə çalışır. 
Ölkəmizin ictimai-siyasi həyatında 
yaxından iştirak edən ictimai birlik 
müxtəlif tədbirlər, görüşlər keçirir, 
həmyerlilərimizin vəziyyəti ilə maraqla-
nır. Qurumun üzvləri Azərbaycan Prezi-
denti İlham Əliyevin rəhbərliyi ilə həyata 
keçirilən siyasəti fəal dəstəkləyirlər.

İctimai birliyin üzvləri də çıxışların-
da Azərbaycanın qədim və zəngin tarixi 
kökləri olan tolerantlıq ənənələrinin dün-
yaya nümunə olduğunu vurğulayıblar. 

Sonra Azərbaycan Respublikasının 
Prezidenti yanında Dövlət İdarəçilik 
Akademiyasının professoru, kulturo-
loq, “Simurq” Azərbaycan Mədəniyyət 
Assosiasiyasının prezidenti Fuad 
Məmmədovun “Kulturologiya, mul-
tikulturalizm və Azərbaycanın da-
vamli inkişafı” mövzusunda məruzəsi 
dinlənilib. Məruzədə qeyd olunub ki, 
multikulturalizmin alternativi yoxdur. 
Dayanıqlı inkişaf multikulturalizm 
olmadan mümkün deyil. Azərbaycanda 
multikultural mühitin qorunması və 

inkişafı yönündə məqsədyönlü addım-
ların atılması, Prezident İlham Əliyevin 
multikulturalizmi dövlət siyasətinin 
prioritet istiqamətlərindən birinə 
çevirməsi Azərbaycan həqiqətlərinin 
dünyada təbliği baxımından olduqca 
əhəmiyyətlidir. Bu gün Azərbaycan 
nümunəsi göstərir ki, multikulturalizm 
yaşayır. 

Assosiasiya tərəfindən hazırlan-
mış “Kulturologiya, mədəniyyət və 
sivilizasiya” kitabı haqqında məlumat 
verən F.Məmmədov deyib ki, nəşr 
ölkəmizin davamlı inkişafına kömək edən 
azərbaycançılıq ideologiyası, vətəndaş 
mədəniyyətinin, insan kapitalının inkişafı 
və multikulturalizm siyasətinin uğurla 
həyata keçirilməsi məqsədlərinə xidmət 
edir.

Sonra Prezident İlham Əliyevin 
doğum günü münasibətilə “Dərbənd” 
Xeyriyyə ictimai birliyinin üzvləri adın-
dan təbrik məktubu oxunub. 

Sonda cari ildə ictimai birliyin 
fəaliyyətinin yekunları və gələn ildə 
qarşıda duran vəzifələr müzakirə edilib, 
bir sıra təkliflər səsləndirilib.

Məşədixanım Sədulla qızı Nemətova
Azərbaycan elminə ağır 

itki üz vermişdir. AMEA 
Arxeologiya və Etnoqrafi-
ya İnstitutunun epiqrafika 
şöbəsinin müdiri, tarix üzrə 
elmlər doktoru, AMEA-nın 
müxbir üzvü Məşədixanım 
Nemətova 2016-cı il dekab-
rın 26-da vəfat etmişdir.

Məşədixanım Sədulla 
qızı Nemətova 1924-cü 
ilin yanvarın 5-də Bakının 
II Zabrat kəndində anadan 
olmuşdur. 1941-ci ildə orta 
məktəbi, 1948-ci ildə isə 
Azərbaycan  Dövlət Universi-
tetinin şərqşünaslıq fakültəsini 
bitirmişdir. 1954-cü ildə 
namizədlik, 1968-ci ildə 
doktorluq dissertasiyalarını 
müdafiə etmişdir. 2001-ci ildə 
AMEA-nın müxbir üzvü seçil-
miş, 2009-cu ildə Azərbaycan 
Respublikası Prezidentinin 
4 mart 2009-cu il tarixli 
sərəncamı ilə Azərbaycanda 
epiqrafik irsin tədqiqi 
sahəsində xüsusi xidmətlərinə 
görə“Şöhrət” ordeni ilə təltif 
edilmişdir.

Məşədixanım Nemətova 
60 illik elmi fəaliyyəti 
dövründə Azərbaycanın 
bütün tarixi ərazisini, o 
cümlədən Qərbi Azərbaycanı, 
Dağıstanı, Gürcüstanı ad-
dım-addım gəzərək, ərəb 
qrafikasının mürəkkəb 
oxunan, kufi kitabələrini 
oxumağa müvəffəq olmuş və 
onların tarixi əhəmiyyətini 
müəyyənləşdirmiş, elmi 
qiymətini vermişdir. 
Azərbaycanın iqtisadi-siyasi, 

sosial-mədəni tarixi – memar-
lıq, sənətşünaslıq, filologiya, 
islam fəlsəfəsi, toponimika, 
etnogenez və s. problemlərə 
dair bir çox nadir sənədlərlə 
Azərbaycan tarixşünaslıq 
bazasını zənginləşdirmişdir.

Alim Zəngəzurun 
Urud abidələrinə əsasən 
azərbaycanlıların Cənubi 
Qafqazın aborigen sakinləri 
olmasını sübut edən zəngin 
məlumat bazasına yeni faktlar 
əlavə etmişdir. Məşədixanım 
Nemətova İlisu sultanları-
nın məzar daşlarında olan 
kitabələrə əsaslanaraq  onların 
Gürcüstan müəlliflərinin 
yazdığı kimi gürcü əsilli deyil, 
Azərbaycan əsilli olmalarını 
sübut etmişdir.

Məşədixanım Nemətova 
Azərbaycanın epiqrafik 
abidələrini geniş tədqiq 
etmişdir. Zəngəzur, Laçın, 
Kəlbəcər, Gürcüstan və Şir-
vanda, digər bölgələrdə aşkar 
etdiyi XIV-XIX əsrlərə aid 

at və qoç heykəlli və başdaşı 
formalı məzar daşlarında türk 
tayfalarına məxsus damğaların 
əsasında Cənubi Qafqazda 
türk tayfalarının yayılma area-
lını müəyyənləşdirmişdir. 

AMEA-nın müxbir üzvü 
Məşədixanım Nemətova 
respublikanın ictimai-elmi 
həyatında yaxından iştirak 
etmişdir. O, Arxeologiya və 
Etnoqrafiya İnstitutunun, 
Milli Azərbaycan Tarixi 
Muzeyinin Elmi şuralarının 
üzvü kimi ictimai elmlərin 
istiqamətləndirilməsinə və 
inkişaf etdirilməsinə də öz 
töhfəsini vermişdir. 

Azərbaycanda epiqrafi-
kanın bir elm kimi təşəkkülü 
və inkişafı Məşədixanım 
Nemətovanın adı ilə bağ-
lıdır. Bütün elmi fəaliyyəti 
dövründə o, 12-dən artıq 
monoqrafiya, 200 elmi məqalə 
nəşr etdirmişdir. Məşədixanım 
Nemətovanın çap etdirdi-
yi 6 cildlik “Azərbaycanın 
epiqrafik abidələrinin toplusu” 
tarixşünaslıq elminə böyük 
xidmətdir. Onun rəhbərliyi ilə  
yeni nəsil tarixçilər hazırlan-
mışdır. 

Görkəmli alim 
Məşədixanım Nemətovanın 
xatirəsi Azərbaycan elmi 
ictimaiyyətinin yaddaşında, 
onu tanıyanların qəlbində 
daim yaşayacaqdır.

Allah rəhmət eləsin!

Azərbaycan Milli Elmlər 
Akademiyasının  

Rəyasət Heyəti

 � Qloballaşan dünyada  milli mədəniyyətlərin  qorunub 
saxlanması, onun təşviqi  və təbliği  yollarının  müəyyən edilməsi  
hər bir  xalqın həyatında əhəmiyyətli  rol oynayır.  Ona görə də  
müstəqil Azərbaycanda  həyata keçirilən mədəniyyət siyasətində 
bu amilə  xüsusi  diqqət yetirilir. Bu gün Azərbaycan dünyada 
inkişaf etmiş mədəniyyətə,  zəngin milli-mənəvi dəyərlərə malik 
bir ölkə  kimi tanınır. Bu sahədə  dünya  azərbaycanlılarının 
rolunu  xüsusilə  vurğulamaq lazımdır. Onlar    xalqımızın  
mənəvi dəyərlərinin  dünyaya inteqrasiyasına  öz layiqli töhfələrini  
verməklə, mədəniyyət və incəsənətimizin  təbliğində  əhəmiyyətli  
rol oynayırlar. 

Azərbaycan diasporu  bu sahədə  
dövlətimizin, onun rəhbəri Prezident 
İlham Əliyevin  dəstəyini  həmişə hiss 
edir, daha  genişmiqyaslı  fəaliyyət 
imkanı qazanırlar. 

Cənab  Prezident  dünya  
azərbaycanlılarına  ünvanladı-
ğı  təbrikində  demişdir: “Hazırda 
Azərbaycan Respublikası öz inkişa-
fının çox məsuliyyətli bir dövrünə 
qədəm qoymuşdur. Biz Vətənimizin 
çiçəklənməsi, qüdrətinin artırılması və 
suverenliyinin möhkəmləndirilməsi 
məqsədilə qarşımıza böyük vəzifələr 
qoymuşuq. Həmin vəzifələrin həlli üçün 
bütün həmvətənlərimiz, o cümlədən 
xaricdə yaşayan soydaşlarımız sıx 
birləşməli, harada yaşamalarından 
asılı olmayaraq, milli maraqlarımızı 
qətiyyətlə qorumalı, antiazərbaycan 
dairələrin təxribatçı əməllərinə qarşı 
prinsipial mübarizə aparmalıdırlar.”

Diaspor təşkilatlarımız  son illər bu 
istiqamətdə xüsusi  fəallıq  göstərirlər. 
Məlumat üçün bildirək ki, əgər 2002-ci 
ildə dünyada 200-dən bir qədər çox 
diaspor təşkilatımız vardısa, hazırda 
onların sayı 462-dir. Həm də onlar daha 
koordinasiyalı, sıx əlaqədə fəaliyyət 
göstərirlər. Daha əhəmiyyətlisi isə odur 
ki, 462 diaspor təşkilatı azərbaycançılıq 
məfkurəsi altında birləşib. Onların 
vahid məqsədi, müstəqil dövlətçiliyə 
xidmət həvəsi, milli mədəniyyəti dünya-
da tanıtmaq kimi yüksək amalı vardır.

Azərbaycan Prezidenti İlham 

Əliyev Dünya Azərbaycanlılarının IV 
Qurultayında qətiyyətlə bəyan etmişdir: 
"Azərbaycan diaspor təşkilatları həm 
kəmiyyət, həm keyfiyyət baxımından 
böyük yol keçmiş, güclənmiş, bu gün 
dünya miqyasında azərbaycanlılar 
və onların təmsil etdikləri təşkilatlar 
önəmli rol oynayırlar". Hazırda bu 
təşkilatlar dünya ölkələri ilə mədəni 
əlaqələrin genişlənməsi, müxtəlif 
ölkələrdə keçirilən Azərbaycan 
mədəniyyəti günləri, dünyanın mötəbər 
salonlarında rəssamlarımızın sərgiləri, 
musiqi xadimlərimizin konsertlərinin   
təşkilində əhəmiyyətli layihələr  real-
laşdırırlar.  Azərbaycan mədəniyyətinin 
dünyada belə geniş nüfuz qazanmasında 
Heydər Əliyev Fondunun preziden-
ti, UNESCO-nun və İSESCO-nun 
xoşməramlı səfiri, Milli Məclisin 
deputatı Mehriban xanım Əliyevanın 
xidmətləri əvəzsizdir.

Fondun çoxşaxəli fəaliyyəti mədəni 
məkanda inteqrasiya modeli kimi 
bütün dünyaya örnək ola bilər. Milli 
mədəniyyətimiz, mənəvi dəyərlərimiz, 
folklorumuz, milli musiqimiz Mehriban 
xanım Əliyevanın fədakar fəaliyyəti 
nəticəsində qlobal miqyasda təbliğ 
olunur. Onun fəaliyyəti xoşməramlı 
səfiri olduğu nüfuzlu beynəlxalq təşkilat 
- UNESCO tərəfindən xüsusilə yüksək 
qiymətləndirilmişdir. 

Azərbaycanın diaspor təşkilatları 
xarici ölkələrdəki səfirliklərimizlə  də 
milli mədəniyyətimizin təbliğində  ya-

xından əməkdaşlıq edirlər.Onların milli  
mədəniyyətin təbliği istiqamətində 
gördüyü işlər nəticəsində dünyanın 
əksər ölkələrində görkəmli elm və 
mədəniyyət xadimlərimiz  barədə dol-
ğun fikir formalaşıb.

 Avropa ölkələrindəki  diaspor 
təşkilatlarımızın mədəniyyətimizin 
təbliğindəki rolunu məxsusi olaraq  
deyd etmək  istərdik. Fransada bu 
istiqamətdə  görülən işlər  xüsusilə 
təqdirəlayiqdir.  Strasburqda-
kı “Azərbaycan evi” Cəmiyyəti, 
Azərbaycan Mədəniyyət  Mərkəzi, 
“Araz” Fransa-Azərbaycan  Mədəni 
Əlaqələr Assosiasiyası  Fransada 
fəaliyyət göstərən başqa mədəni və 
dini icmalarla sıx əlaqələr qurmuşlar. 
Bu  təşkilatların  keçirdikləri tədbirlər  
zamanı Azərbaycanın tarixi, ədəbiyyatı, 
mədəniyyəti, musiqisi, Dağlıq Qarabağ 
münaqişəsi və Fransada məskunlaşmış 
azərbaycanlılarla bağlı ətraflı məlumat 

verilir və əvvəlcədən hazırlanmış 
filmlər nümayiş etdirilir.

Elə Avstriyada da milli-mədəni  
irsimizin təbliği  və tanıdılması  
istiqamətində  mühüm tədbirlər  real-
laşdırılır. Məsələn, Vyana şəhərində 
Avstriya-Azərbaycan Akademik Birliyi-
nin təşəbbüsü və Avropa Komissiyası-
nın dəstəyi ilə gənclər proqramı həyata 
keçirilib. Proqramda Portuqaliya, Slova-
kiya, Almaniya, Türkiyə və Azərbaycan 
gənclər təşkilatlarının nümayəndələri 
iştirak ediblər. Proqram çərçivəsində 
“Azərbaycan gecəsi” təşkil olunub. Belə 
tədbirlər vaxtaşırı keçirilir.

Prezident İlham Əliyev Ukrayna 
ilə Azərbaycan arasında əlaqələrin 
inkişaf etdirilməsində diasporun rolunu 
xüsusi vurğulayıb. “Diasporlarımız 
ölkələrimizi, xalqlarımızı birləşdirən 
təbii körpüdür. Mənə çox xoşdur ki, 
həm Azərbaycanda yaşayan ukray-
nalılar, həm də Ukraynada yaşayan 

azərbaycanlılar özlərini rahat, inam-
lı, öz evlərindəki kimi hiss edir, öz 
dövlətlərində bir ailə kimi yaşayır, 
eyni zamanda, Ukrayna ilə Azərbaycan 
arasında münasibətlərin, indi olduğu 
kimi, fəal inkişaf etməsinə çalışır-
lar”. Ukraynada yaşayan bir neçə yüz 
minlik Azərbaycan diasporu bu gün də 
ölkələrimiz və xalqlarımızın mədəni  
əməkdaşlığının genişlənməsində mü-
hüm rol oynayır.

Ukrayna Azərbaycanlıları Konqresi 
hər il Novruz bayramı münasibətilə 
konsert təşkil edir. “Beynəlxalq 
Ana dili Günü” çərçivəsində Uk-
rayna Müdafiə Nazirliyinin Mərkəzi 
Mədəniyyət evində “Dil palitrası” 
mədəni-yaradıcılıq aksiyası keçirilib. 
Mədəniyyət və Turizm Nazirliyinin 
təşkil etdiyi tədbirdə Azərbaycan, 
Belarus, gürcü, macar, yəhudi, moldo-
van, alman, rus və digər diasporların 
nümayəndələri iştirak ediblər. Ölkəmizi 
konsertdə Ukrayna Azərbaycanlıları 
Konqresinin “Azərbaycan” kvarteti 
uğurla təmsil edib.

Azərbaycan-İsrail Beynəlxalq 
Assosiasiyasının təsis qurultayı ilə 
əlaqədar Hayfa şəhərində Azərbaycan 
incəsənət ustalarının böyük konsert 
proqramı təşkil olunub. Azərbaycandan 
köçmüş 800 nəfərdən çox yəhudinin 
iştirak etdiyi tədbirdə maraqlı  kosert 
proqramı göstərilib. Azərbaycan-İsrail 
Beynəlxalq Assosiasiyasının təsis etdiyi 
qurultayın keçirildiyi salonda xalqı-
mızın zəngin mədəni irsini əks etdirən 
rəsm sərgisi də təşkil olunub.

Kanadada, Misirdə, Çində, Yapo-

niyada, Koreyada  və digər ölkələrdə 
də Azərbaycan mədəniyyəti  diaspor  
təşkilatlarının səyi nəticəsində geniş 
təbliğ olunur. 

Xaricdəki Azərbaycan icmaları 
müxtəlif ölkələrdə keçirilən beynəlxalq 
mədəniyyət festivallarında da fəal 
iştirak edir, xalqımızın zəngin mədəni 
irsini tanıtmağa çalışırlar. Birləşmiş 
Ştatların Hyuston şəhərində türk xalq-
larının festivalı keçirilib. Hyuston–Bakı 
Qardaşlaşmış Şəhərlər Assosiasiyasının 
üzvləri Azərbaycandan gətirilmiş milli 
suvenirlər, əl işləri ilə bəzədilmiş guşə 
yaratmışlar.

Almaniyanın Maynts şəhərində 
milli azlıqların beynəlxalq festi-
valı uğurla keçirilib. Maynts şəhər 
bələdiyyəsinin keçirdiyi festivalda 
Azərbaycanı Maynts-Azərbaycan 
Dostluq Cəmiyyəti təmsil edib. Tədbirə 
ümumilikdə 34 dövlətin tanıtım stendi 
və 25 ölkədən  folklor və rəqs qrupları 
qoşulub. Maynts-Azərbaycan Dostluq 
Cəmiyyətinin rəqs qrupunun ifasında 
Azərbaycanın milli rəqsləri tədbir işti-
rakçıları tərəfindən maraqla qarşılanıb.

Diaspor təşkilatlarımız  
Azərbaycanın tarixi şəxsiyyətlərini də 
unutmur, onların fəaliyyəti haqqında 
yaşadıqları ölkələrin ictimaiyyətini 
məlumatlandırmağa çalışır, xatirələrini 
ehtiramla yad edirlər. 

Əlbəttə, bunlar son illər diaspor 
təşkilatlarının həyata keçirdikləri 
tədbirlərin bir qismidir. Son dövrlər 
Azərbaycan diaspor təşkilatları daha 
da fəallaşmışdır. Xüsusilə, erməni 
təcavüzkarlarının milli-mənəvi 

dəyərlərimizə sahib çıxmaq cəhdlərinə 
qarşı diaspor təşkilatları ciddi mübarizə 
aparır.

Diasporla İş üzrə Dövlət 
Komitəsinin sədri Nazim İbrahimov 
bildirmişdir ki,  hər zaman bu təşkilatlara 
maddi dəstək verilir və lazımi vəsaitlərlə 
təmin edilir. 21 mart BMT tərəfindən 
Beynəlxalq Novruz Günü elan olunub 
və UNESCO-nun mədəni irs siyahı-
sına daxil edilib. Bu tədbirlərlə bağlı 
Mədəniyyət və Turizm Nazirliyi ilə 
birgə, ya da müstəqil şəkildə diaspor 
təşkilatlarının layihələri həyata keçirilir, 
milli mədəniyyətimiz barədə  məlumatlar 
əcnəbilərə çatdırılır.

 Ümumiyyətlə, Azərbaycanın 
milli bayramlarını dünyanın bir çox 
ölkəsində yaşayan soydaşlarımız 
tərəfindən təntənəli şəkildə qeyd 
olunur. Berlindəki “Azərbaycan evi” 
Cəmiyyətinin keçirdiyi “Novruzu-
nuz mübarək!” bayram şənliyində 
Azərbaycan incəsənət ustaları konsert 
proqramı ilə çıxış edirlər. Tədbirə 
Almaniyanın paytaxtında və onun 
ətrafında yaşayan həmyerlilərimiz, 
Türkiyə diasporunun təmsilçiləri və 
Berlin ictimaiyyətinin nümayəndələri 
qoşulurlar. Almaniyanın Oldenburq 
şəhərində, Hamburqdakı Almaniya-
Azərbaycan Mədəniyyət Mərkəzində, 
Köln Azərbaycan-Türk Dayanışma 
Dərnəyində, Mannhaym şəhərində 
hər il Azərbaycan və türk icmalarının 
nümayəndələri Novruz bayramı ilə 
əlaqədər tədbirlər təşkil olunur.

Bu gün   diaspor təşkilatlarımız  
beynəlxalq aləmdə  Azərbaycan 
mədəniyyətinin təbliği istiqamətində  
davamlı iş aparırlar. Bunun  nəticəsidir 
ki, Azərbaycan mədəniyyəti  beynəlxalq 
miqyasda tanınır  və  milli-mənəvi 
irsimizə maraq ildən-ilə artır.

M. MÜKƏRRƏMOĞLU, 
“Xalq qəzeti”

Dünya  azərbaycanlıları  milli 
mədəniyyətimizin  təbliğatçılarıdır

Gəncədə qəzalı evləri sökülən 55 ailəyə 
təmirli və daha geniş mənzillər verilib

 � Nazirlər Kabinetinin qərarı ilə Gəncə 
şəhərində Cavad xan 34, Atatürk prospekti, 264 və 
266 ünvanlarda istismar müddətini başa vurmuş, 
qəzalı vəziyyətdə olan evlər söküldükdən dərhal sonra 
əvəzində müasir üslubda tikilmiş 55 mənzilli bina 
sakinlərin istifadəsinə verilmişdir. Bu münasibətlə 
binanın qarşısında təntənəli toplantı keçirilmişdir.

Açılış mərasimində 
çıxış edən Gəncə Şəhər İcra 
Hakimiyyətinin başçısı Elmar 
Vəliyev sakinləri salamlayaraq, 
son vaxtlar Nizami yurdunda 
baş verən yeniliklərdən danış-
mışdır. İcra hakimiyyətinin 
başçısı tamamilə yararsız 
mənzillərdə yaşayan sakinlərin 
istəklərinin nəticəsiz qalmadı-
ğını bildirmişdir. Mənzillərin 

bölüşdürülməsinin tam şəffaf 
şəkildə aparıldığını deyən 
şəhər rəhbəri binanın yüksək 
keyfiyyətlə tikildiyini və 
yeni mənzillərin sahələrinin 
əvvəlkilərdən xeyli geniş oldu-
ğunu xüsusi vurğulamışdır. 

Elmar Vəliyev Prezident 
İlham Əliyevin Gəncəyə olan 
diqqət və qayğısından danı-
şaraq, 2017-ci ildə şəhərdə 

tikiləcək yaşayış binaları, 
zavod, orta və məktəbəqədər 
təhsil müəssisələri haqqında da 

geniş məlumat vermişdir.  
Bina sakinlərindən Aygün 

Babayeva, Nailə Məlikova, 

Əjdər Seyidov, Afət Həsənova, 
Səfurə Bəşirova və Nurəngiz 
Məmmədova çıxış edərək 
onlara yaradılan bu şəraitə 
görə ölkə rəhbərliyinə öz 
minnətdarlıqlarını bildirmişlər. 
Bundan əvvəl qəzalı vəziyyətli 
evlərdə yaşadıqlarını dilə 
gətirən sakinlər Yeni il 
ərəfəsində onlara verilən 
mənzillərin müasir standart-
lara tam cavab verdiyinə görə 
sevinclərini və minnətdarlıq 
hisslərini bildirmişlər. 

Sonra Gəncə Şəhər İcra 
Hakimiyyətinin başçısı Elmar 
Vəliyev binanın rəmzi açılışını 
bildirən qırmızı lenti kəsmiş və 
sakinlərə mənzillərin açarlarını 
verərək, yaşayış üçün hər bir 
şəraiti olan mənzillərlə tanış 
olmuşdur. 

Hamlet QASIMOV, 
 “Xalq qəzeti”nin 

bölgə müxbiri

LDU-da elmi konfrans
 � Lənkəran Dövlət Universitetində  

“Ali təhsildə keyfiyyətin təminatı” mövzusunda 
Respublika Elmi Konfransı keçirilib.

Açılışdan əvvəl konf-
rans iştirakçıları Lənkəran 
şəhərinin Heydər Əliyev 
Xatirə parkında ümummilli 
liderin abidəsini ziyarət edərək 
önünə gül dəstələri qoyublar. 
Lənkəran Şəhər Heydər Əliyev 
Mərkəzində konfrans öz işinə 
başlayıb. LDU-nun rektoru 
vəzifəsini icra edən profes-
sor Natiq İbrahimovun əsas 
məruzəsi dinlənilib. Bununla 
yanaşı, Bakı Dövlət Universite-

tinin professoru Yusif Qası-
mov “Ali təhsildə keyfiyyətin 
təminatında elmi tədqiqatların 
rolu” mövzusunda məruzə ilə 
çıxış edib.

Məruzələr ətrafında 
müzakirələrdə Azərbaycan 
Dövlət İqtisad Universiteti-
nin prorektoru Şaiq Əsgərov, 
Azərbaycan Dövlət Neft və 
Sənaye Universitetinin tədris 
işləri üzrə prorektoru Qasım 
Məmmədov, Azərbaycan 

Dövlət İqtisad Universitetinin 
professoru Zahid Məmmədov, 
Lənkəran Dövlət Universitetinin 
elmi işlər üzrə prorektor əvəzi 
Yədulla Ağazadə çıxış edərək 
təhsildə keyfiyyət təminatının 
elmi-metodik əsasları, yeni təhsil 
texnologiyalarının ali təhsildə 
tətbiqi, təhsil keyfiyyətinin təmin 
olunmasında Avropa standartla-
rının, ikili təhsil proqramlarının 
rolu və əhəmiyyəti barədə geniş 
fikir mübadiləsi aparıblar.

Lənkəran Şəhər İcra 
Hakimiyyətinin şöbə müdi-
ri Əlimərdan Əliyev şəhər 
rəhbərliyinin salamlarını işti-
rakçılara çatdırıb, onlara elmin, 
təhsilin inkişafında yeni uğurlar 
arzulayıb.

Konfrans iki gün ərzində 
8 bölmədə davam etdirilib və 
müxtəlif mövzularda 280-dən 
çox məruzə dinlənilib. Yekunda 
iştirakçılara sertifikatlar verilib, 
tezis və məruzələrin nəşri qərara 
alınıb.

Əli NƏCƏFXANLI, 
“Xalq qəzeti”nin 

bölgə müxbiri


